
Šest ratnih pjesama
Amir Mašić

Ne daj se, Bosno
Nekad davno stvorena si Bosno,
da te ljudi poštuju i vole,
аl’ dođoše neki čudni ljudi,
raniše, te pa te rane bole.
Ruše Brčko, Olovo, Gradačac,
Maglaj, Tešanj, Goražde, Modriču,
Sarajevo, Mostar i Čapljinu,
аl’ u njima novi borci niču.
Od ljepote bosanskih gradova
ostale su samo ruševine,
аl’ je Bosna i dalje ponosna,
prkosi ti, mrski dušmanine.
(Srušili ste što se srušit’ moglo
Ali ništa nije vam pomoglo,
Uskoro vas ruka pravde stiže
Sloboda je svakim danom bliže.)
Ne daj se Bosno, iz pepela rasti,
kao bašta ponovo ćeš cvasti,
ne daj se Bosno, liječićemo rane,
naši hrabri sinovi te brane!

Bosna će slobodna biti
Jednog dana Bosna proli suze,
nanese joj dušman teške rane,
аl’ Bosanci svojim hrabrim srcem,
sa ponosom domovinu brane.
Domovina sada je u ratu,
gradovi nam Bosnom mnogi gore,
Bosna nam se odbraniti mora,
ljiljani se zlatni za nju bore.
Životi će mnogi za nju pasti,
mnogo krvi mora se proliti,
dušmani će pasti na na koljena,

i Bosna će slobodna nam biti.
Za slobodu Bosanci se bore,
za slobodu Republike Bosne,
čuvaju nam domovinu našu,
oni Bosnu u srcu svom nose.

U amanet ostavimo 
sinu
U belaju, Bosno, si do guše
dušmani te svakog dana ruše,
stradaju ti gradovi i sela
pa si, Bosno, poharana cijela.
Bacaju ti lune i granate,
sav arsenal istresaju na te,
napadaju k’o vukova čopor,
аl’ je Bošnjak pružio im otpor.
Gradove ćeš, Bosno, izgraditi,
šehide ćeš u srcu nositi,
za te, Bosno, hrabro što padoše
za slobodu život što dadoše.
Jednog dana, kad strahote minu,
u amanet ostavimo sinu
da nam čuva našu domovinu,
da nam Bosnu ne da dušmaninu!

Ne žalim život dati
Ruke moje, zagrlite jače,
dok mi draga u naručju plače,
u boj krećem sa četom ljiljana,
branit’ Bosnu od crnih dušmana.
Ti ne roni suze, moja mila,
Bosna juče slobodna je bila,
Bosna sutra slobodna će biti,
za nju ću se srcem ja boriti.
Ako želiš ti slobodna biti,
moraš, draga, Allaha moliti,
da pomogne zlatnim ljiljanima,

da pobijede crnog dušmanina.
Ne žalim, draga, svog života dati,
da narod Bosne nikada ne pati,
šehid biti ponos je i dika,
neka živi Bosna Republika!

Pobjeđuje Stojedanaesta
Stvorena si u vihoru rata,
ti brigado, voljenoga grada,
stvorena si, možda, iz inata,
usred kiše bombi i granata.
Stvorena si da nam zemlju braniš
i slobodu narodu da vratiš,
da nam vratiš porobljena mjesta,
ti Brigado, sto jedanaesta.
U stroju ti jaran do jarana,
k’o jabuke, rodila ih nana,
bitke biju od mjesta do mjesta,
pobjeđuje Sto jedanaesta.
Bitke bije više od dva ljeta
Gračanička sto jedanaesta,
bitke bije Viteška brigada
za slobodu voljenoga grada.

Pjesma Gračanici
Tamo gdje tuga ne silazi s lica,
ranjenog grada, krvavih ulica,
tamo gdje ljudi traže sreću svoju,
tamo ćeš naći Gračanicu moju.
Tamo pod svodom domovine Bosne,
skrio se grad ćudi prkosne.
Tamo, pod suncem, sve su gorda lica
tamo je moja, lijepa Gračanica.
Tamo, gdje nebom golub mira leti,
krvavog krila, što dušman ga rani,
tamo, gdje ljudi vole zemlju svoju,
tamo ćeš naći Gračanicu moju.


